
АНАТОЛИЙ ЮМАН 

 

Анатолий Федорович Ермилов (Юман) 1932 ҫулхи юпа уйӑхӗн 

28-мӗшӗнче Ульяновск облаҫӗнчи Чӑнлӑ районӗнчи Чӑвашкасси 

ялӗнче ҫуралнӑ. 1952 ҫулта Вӑта Тимӗрҫенти вӑтам шкултан 

вӗренсе тухсан ӑна райхаҫат редакцине ӗҫлеме чӗнсе илнӗ. Кунта 

вӑл 37 ҫул хушши тӑрӑшнӑ. Куҫӑмсӑр майпа Хусанти Парти аслӑ 

шкулӗ ҫумӗнчи журналистсен курсӗнчен вӗренсе тухнӑ. Облаҫра 

чӑвашлӑха чӗртсе ярас ӗҫе хастар хутшӑннӑ. 1989 ҫулта 

Ульяновскра тӑван чӗлхепе «Канаш» хаҫат тухса тӑма пуҫласан 

тивӗҫлӗ канӑва тухиччен унта вӑй хунӑ. 

Малтанхи сӑвви 1947 ҫулта райхаҫатра ҫапӑнса тухнӑ. Халӗ 

Анатолий Федорович 20 ытла кӗнеке авторӗ. Паллӑраххисем: 

«Телей сӑпки» (поэма, 1972), «Чӗмпӗр чулӗ калаҫать» (поэмӑсем, 

1975), «Ҫунатсем» (сӑвӑсем, поэма, 1988), «Чӗре ҫӗввисем» 

(сӑвӑсемпе поэмӑсем, 1992), «Кӑвак йӗр» (сӑвӑсем, поэма, 1992), 

«Суйласа илнисем» (1994), «Натюш» (сӑвӑлла аса илнисем, 

прозӑллӑ сӑвӑ, 2003), «Сонетсем» (2003), «Сонетсем, иккӗмӗш 

ҫаврӑм» (2005), «Марине» (поэма, 2005), ҫав шутрах «Пурнӑҫ 

авӑрӗ» сӑвӑллӑ роман т. ыт. те.  

А. Юман 1967 ҫултанпа журналистсен Союзӗн членӗ, 1983 

ҫултанпа СССР писателӗсен Союзӗн членӗ,  Раҫҫей культурин тава 

тивӗҫлӗ ӗҫченӗ, Чӑваш халӑх академикӗ, Чӑнлӑ районӗн хисеплӗ 

гражданинӗ, ЧНК ваттисен канашӗн членӗ. Чӑвашсен профессиллӗ 

писателӗсен Союзӗн П. Хусанкай ячӗллӗ, Ульяновск облаҫӗнчи 

Н.Абрамов тата журналистсен организацийӗн М. Ульянова ячӗллӗ 

премисен лауреачӗ. 

ЮРИЙ КУДАКОВ 

 

 

Юрий Дмитриевич Кудаков (Илькуш) 1942 ҫулхи юпа уйӑхӗн 

31-мӗшӗнче Чӑваш Республикине кӗрекен Ҫӗмӗрле районӗнчи 

Хутар ялӗнче колхозник ҫемйинче ҫуралнӑ. Канашри педагогика 

училищинче (1959—1962) тата Хусанти патшалӑх педагогика 

институчӗн музыкӑпа педагогика факультетӗнче (1963—1967) 

вӗренсе профессиллӗ музыка пӗлӗвне илнӗ. 1967 ҫултанпа Чӑваш 

патшалӑх педагогика институчӗн (халӗ педагогика университечӗн)  

музыка инструменчӗсен кафедрин преподавателӗнче вӑй хурать 

(1981 ҫултанпа — аслӑ преподаватель, 1992 ҫултанпа — доцент), 

1998 ҫулта педагогика наукисен кандидачӗ ӑслӑлӑх степеньне илме 

диссертаци ҫырса хатӗрленӗ.  

Ю. Кудаков Чӑваш патшалӑх театрӗсем лартнӑ 26 спек-такльти кӗвӗ 

авторӗ. 600 ытла юрӑ ҫырнӑ. Вӗсенчен чылайӑшӗ халӑхра анлӑн сарӑлнӑ. 

Композиторӑн 200 ытла произведенине Чӑвашрадио фончӗ валли ҫырса 

илнӗ. Пысӑк жанрлӑ произведенийӗсем: «Ялти уявра» (сӑввисем Р. 

Сарпин), «Ака-туйра» (сӑввисем С.Ильинӑн) хорпа юрлама ҫырнӑ 

сюитӑсем, «Туя туй пек тӑвар-и...» (сӑввисем В. Давыдов-Анатрипе 

Н.Симуновӑн) юрӑллӑ-ташӑллӑ сюита, «Икӗ пин ҫурта ҫутар-и...» 

(сӑввисем А. Дмитриевӑн) виҫӗ пайран тӑракан а капелла хорӗ валли 

ҫырнӑ триптих, В. Ахун, Р. Агеева, П. Хусанкай сӑввисемпе ҫырнӑ 

ярӑмсем, баянпа калама ҫырнӑ 20 ытла пьеса, ача-пӑча юррисем. Вӑл ҫӗр 

ытла наука статьйисен, монографисемпе вӗренӳ пособийӗсен авторӗ т. 

ыт. те. 

Чӑваш музыка культурине аталантарас ӗҫри ӑнӑҫусемшӗн ӑна 

«Чӑваш Республикин культура тава тивӗҫлӗ ӗҫченӗ» (1980), Чӑваш 

комсомолӗн Ҫеҫпӗл Мишши ячӗллӗ преми лауреачӗ (1985), Чӑваш 

музыка обществин тава тивӗҫлӗ деятелӗ (1995) ятсене парса 

чысланӑ. Республикӑри ял ӗҫченӗсемпе ҫыхӑну тытнӑшӑн 

«Культурӑпа шеф ӗҫӗн отличникӗ» СССР Культура министерствин 

знакӗпе наградӑланӑ. Ю. Кудаков «Ҫӗмӗрле районӗн хисеплӗ 

гражданинӗ» (2002). 

Кӗнекери юрӑсем пирки пӗр-ик сӑмах 

 

«Юрра юрату ҫуратать», — тесе ҫырнӑччӗ «чӑваш шӑпчӑкӗ» 

Валентин Урдаш, тӑван литература историне юрӑ искусствин ӑсти 

пулса кӗрсе юлнӑ поэт. Ку вӑл чӑнах та ҫаплах ӗнтӗ. Юрра ҫеҫ мар, 

литературӑри мӗнпур жанрпа ҫырнӑ шедеврсене те ку е вӑл автор 

чӗрине ҫӗклентерсе е ыраттарса тухнӑ пысӑк юрату туйӑмӗ ҫеҫ 

ҫуратать темелле. 

Ҫавах юрра хывӑнакан сӑвӑсен хӑйсен уйрӑмлӑхӗ те ҫук мар: 

вӗсенче кашни сӑмах пурнӑҫ чӑнлӑхне туллин те уҫӑмлӑн палӑртма 

тивӗҫ, ҫепӗҫлӗх, кӗвӗлӗх, тарӑн шухӑш таса ҫӑлкуҫ пек тапса 

тӑмалла, ҫав вӑхӑтрах кашни йӗрки халӑх чунне ҫывӑх, ӑнланма 

ансат пулмалла т. ыт. те. Юррӑн авторӗсем те виҫҫӗн: композитор, 

поэт тата юрӑ ӑсти. Ҫырнӑ юрӑ халӑх хушшинче анлӑн сарӑласси 

ҫав виҫӗ ҫын епле килӗштерсе ӗҫленинчен те нумай килет. Ҫапла 

вара кашни юррӑн шӑпи ҫын шӑпи пекех. Пӗрисем пӗр юрӑ ҫырсах 

халӑх асне кӗрсе юлаҫҫӗ, теприсем пултарулӑх тапхӑрӗнче темиҫе 

ҫӗршер юрӑ ҫырма та ӗлкӗреҫҫӗ. 

Ку чухнехи эстрада «ҫӑлтӑрӗсем» тӳпери ҫӑлтӑрсем пекех 

йышлӑ. Вӗсем сӑввине те, кӗввине те хӑйсемех ҫыраҫҫӗ, ӑна 

хӑйсемех сцена ҫинче шӑратаҫҫӗ. Ҫавна май юрӑ та «индустри 

никӗсӗ» ҫинче ҫуралать. «Укҫа миххи» ҫинче тата «ҫӑлтӑрсен» 

хӑйсен «фабрики» пур. Итлеме кӑна ан ӳркен. Юррисенче час-

часах — ниме те пӗлтермен сӑмахсем, ют ритмсемпе кӗвӗсем, 

хӑлхана ҫурасла сасӑ тембрӗ... Шел пулин те, ҫак сулӑнкӑ чӑваш 

эстрадинче те сисӗнет. 

Мана пурнӑҫра яланах перифери тунсӑхӗ хӗсӗрлесе тӑчӗ. Ҫавна 

май профессиллӗ композиторсемпе тачӑ ҫыхӑнса ӗҫлеме тӳр 

килмерӗ. 

Иртнӗ ӗмӗрти утмӑлмӗш ҫулсен пуҫламӑшӗнче Шупашкара 

кайсан хамӑрӑн паллӑ ентешпе Григорий Лисков композиторпа тӗл 

пулса паллашнӑччӗ. Эпӗ сӑвӑсем ҫырнине пӗлсен, вӑл вӗсенчен 

пӗрне юрӑ ҫырма суйласа илчӗ. Анчах шухӑшланине пурнӑҫласа 

ӗлкӗреймерӗ, ҫӗре кӗчӗ. 

Юрий Дмитриевич Кудаков композиторпа паллашсан эпӗ ҫав 

сӑвва ӑна кӑтартса пӑхрӑм. Вӑл вӑрах кӗттермерӗ, хӑй ҫырнӑ ҫӗнӗ 

юрӑ нотине ҫийӗнчех ярса пачӗ. 

«Гр. Лисков сӑввӑр пӗлтерӗшне, туйӑмне аванах пӗлнӗ, паллах. 

Ҫырса хума ӗлкӗреймен, ватӑ пулнӑ, вӑр-варлӑх ҫухалнӑ ӗнтӗ. Ӑна 

уншӑн нимӗн те калаймӑн. Ҫыннӑн пурнӑҫӗ кашнийӗнех хӑйӗн 

ҫулӗпе чупать ҫав. Сӑвву ҫепӗҫ юрӑ ҫуратма ыйтать», — тесе 

ҫырнӑччӗ хӑйӗн ҫырӑвӗнче ятлӑ-сумлӑ композитор. 

Ю.Д. Кудаков композиторпа каярах та самай ӗҫлеме тӳр килчӗ. 

Вӗсене эпир ҫак юрӑсен пуххине кӗртрӗмӗр. 

 

А. Юман, 

Раҫҫей писателӗсен Союзӗн членӗ, 

РФ культурин тава тивӗҫлӗ ӗҫченӗ. 

ЧӐВАШКАССИ ЮРРИ 

 

Раҫҫей тӗпренчӗкӗ эс пулнӑ, 

Ҫухалнӑ ун талккишӗнче. 

Тӳре-шара пач алӑ сулнӑ, 

Манма пултарнӑ ҫут тӗнче. 

 

Хушса юрламалли: 

 

Чӑвашкасси! Эс ҫухалмарӑн, 

Пӗтмен телейӗ чӑвашсен. 

Мускав таран илтме пултарӑн 

Паян Чӑвашкасси тесен. 

 

Хура шӑпа тӗлне пулмарӑн, 

Эс пултӑн Яковлев тӗлне. 

Кун хыҫҫӑн урӑх ҫухалмарӑн, 

Ҫапла вӗрентӗн ун шкулне. 

 

Хушса юрламалли. 

 

Вӑл уҫнӑ шкул хӑй пулчӗ палӑк, 

Ҫакна илетпӗр халь ӑша. 

Паян та ӗмӗр асӑнмалӑх 

Ҫутта кӑларчӗ чӑваша. 

 

Хушса юрламалли. 

ТИМӖРҪЕНСЕН ЮРРИ 

 

Пирӗн ен — темиҫе Тимӗрҫен — 

Анатри, Вӑтамми, пур Ирҫел, 

Юнашар вырӑнаҫнӑ Ҫӗнни, 

Чӑвашсем Чӑмпальен текенни. 

 

Хушса юрламалли: 

 

Пирӗн ен, 

Пирӗн ен, 

Пирӗн ен — Тимӗрҫен. 

Ҫыннисем,  

Ҫыннисем, 

Ҫыннисем вашават та ӗҫчен. 

Тимӗрҫен, 

Тимӗрҫен, 

Пирӗн ен — Тимӗрҫен, 

Кашни ял, 

Кашни ял, 

Кашни ял ҫӗнелет кунсерен. 

 

Ҫутӑ ӗмӗр пиллерӗ телей, 

Ун таппи ыткӑнать ку тӗле. 

Тин чӑваш йӑлл! ҫиҫет хӗвелле, 

Вӑл калать: «Эп чӑлах-и, элле?» 

 

Хушса юрламалли. 

 

Ҫӗрӗм-шывӑм пилленӗ пире 

Ҫак телей ҫӑлкуҫне ӗмӗре. 

Манӑн халӑх хӑюллӑн утать, 

Ҫавӑнпа Тимӗрҫен ыр курать. 

 

Хушса юрламалли. 

УЛЬЯНОВСК 

 

Опустится ночь ненадолго, 

Поблекнет сиреневый цвет, 

И вновь над широкою Волгой 

Займется весенний рассвет. 

 

Припев: 

 

Ульяновск, ты — наша любовь! 

Тебе эту песню пою. 

Иду я по улицам вновь, 

Чтоб юность увидеть твою. 

 

Была эта юность сурова, 

Бессмертной отвагой полна. 

Из пепла воскрес город снова, — 

Нам волжская шепчет волна. 

 

Припев. 

 

Я слышу чувашский здесь говор... 

Прозрел у Свияги мой род. 

Здесь к свету провидец сурово 

Тянул свой забитый народ. 

 

Припев. 

 

С тех пор у обрыва на Волге 

Немало воды утекло. 

Стоять тебе в будущем долго, 

Одетый в гранит и стекло. 

 

Припев. 

 

(С чувашского. Перевод автора.) 

УЛЬЯНОВСК 

 

Кӗҫех сирӗлет каҫ чаршавӗ, 

Хуллен кӑвак ҫутӑ сӳнет. 

Умра — сарлака Атӑл шывӗ, 

Хула вӑранни илтӗнет. 

 

Хушса юрламалли: 

 

Ульяновск, эс — ман юрату, 

Сана халаллатӑп юрра. 

Сан хуйӑху — ман ырату, 

Ырри те тулли урамра. 

 

Тумхахлӑ сан яшлӑху килнӗ, 

Паян сан ҫинче — ҫӗнӗ тум. 

Кӗлрен эс ҫӗкленнӗ, вӑй илнӗ, — 

Калать кун ҫинчен ҫутӑ хум. 

 

Хушса юрламалли. 

 

Чӑваш сассине те илтетӗп... 

Сӗве хӗрринчи чул шкулта 

Пӗр улӑп-ҫын чӗртнӗ чӗр витӗм 

Чӑваш куҫне уҫнӑ чӑлтах! 

 

Хушса юрламалли. 

 

Ҫыран хӗрринчи аслӑ Атӑл 

Сахал-и юхтарнӑ шывне... 

Хуламӑр, нихҫан та ан ватӑл, 

Тӑнла ӗмӗрсен шӑв-шавне! 

 

Хушса юрламалли. 

ТӐВАН ЕН 

 

Тӑват енне выртать сан ҫул, 

Тӑват енне. 

Калать тӑван ен: 

— Сывӑ пул! — 

Хӗр-ывӑлне. 

 

Хушса юрламалли: 

 

Вӗҫес килет инҫе-инҫе; 

Ырса ҫитсен, 

Ялан тӑрать чӗлхе ҫинче 

Пӗр тӑван ен, 

Пӗр тӑван ен. 

 

Хӗсет ют сывлӑш кӑкӑра, 

Шыв тутлӑ мар. 

Пур, тунсӑх чирӗ пур унта, —  

Тӳс, хӗр е ар! 

 

Хушса юрламалли. 
 

Ҫӗклеймӗ ывӑннӑ ҫунат 

Тӳпе таран. 

Ҫул сисӗнмесӗр хупӑнать, 

Чунра — суран. 

 

Хушса юрламалли. 
 

Ҫӑтмах пек пурнӑҫ — тӑван ен 

Ҫаплах туртать. 

Аса илсен сана куллен 

Чун ыратать. 

 

Хушса юрламалли. 

ЭХ, АННЕҪӖМ-АННЕ 

 

Эх, аннеҫӗм-анне! 

Эс ялан асӑмра. 

Ман ҫунан чӗрене 

Ма эс ҫук-ши ҫумра? 

Ҫут сӑну умӑмрах, 

Ҫул кӑра, кун ӑмӑр. 

Эс вӗрентнӗ сӑмах 

Хаклине куртӑмӑр. 

 

Ҫамрӑк чух пулнӑ шух, 

Шел, пӗлмен уяма. 

Пӗлеймен тепӗр чух 

Ҫут ӑсна хаклама. 

Эс ӳстертӗн пире, 

Эс кӑлартӑн ҫынна. 

Ху ҫеҫ кайрӑн чире, 

Упраймарӑн хӑвна. 

 

Сӳнчӗ сан ҫӑлтӑру, 

Кая юлчӗ кӗтни. 

Ҫитӗнет ҫӗн ӑру, 

Ҫӗнтерет ҫав ҫӗнни. 

Кӑтартасчӗ сана 

Ҫакӑ кӗтнӗ куна... 

Санӑн ҫутӑ сӑнна 

Ас илетпӗр кӑна. 

МИЛЫЙ ДОКТОР, ВСЕГДА ВЫ В СТРОЮ 

 

Посвящается хирургу Сергею Шамраю 

 

Хоть снаряда не слышится вой, 

Сердце пули не ищут давно, 

Хоть не хочется встречи с бедой, 

Но приходит она все равно. 

То бессонница явится мне, 

То осколком тревожит недуг, 

И опять мое сердце в огне, 

Как в кольце атакующих мук. 

 

Припев: 

 

В этот час я, на радость мою, 

Вашу поступь опять узнаю. 

 

Дни солдатской шеренгой идут, 

Мирный путь нас зовет далеко... 

Но порою бывает и тут 

Обойти нам беду не легко. 

...Снова мне улыбнулся рассвет.  

И в дорогу зовет непокой. 

И пока я гляжу в белый свет, 

Перед Вами в долгу, дорогой. 

 

Припев: 

 

В этот час я, на радость мою, 

Вашу поступь опять узнаю. 

Рядом чувствую Вас, как в бою. 

Милый доктор, всегда Вы в строю. 

 

(Авторизированный перевод с чувашского Я. Рогачева и 

А.Фадеева). 

ТУХТӐР ТИМЛӖ ТӐРАТЬ ХУРАЛТА 

 

Сергей Шамрай хирурга халалласа 

 

Йӗтресем ҫурӑлмаҫҫӗ паян, 

Пульӑсем шӑтармаҫҫӗ ҫӗре... 

Инкекпе эс ҫавах тӗл пулан, 

Йӗрлеме чарӑнмасть вӑл пире. 

Аманать тепӗр чух вут-чӗре, 

Чир амакӗ илет тинкене: 

Серепи йӑлмакланӑ сире, 

Ӑмӑр сӑнӗ хуплать мал ене. 

 

Хушса юрламалли: 

 

Шанчӑк пур: хулара е ялта 

Тухтӑр тимлӗ тӑрать хуралта. 

 

Ҫӳл тӳпе, ҫут хӗвел ялтӑрать, 

Ҫул чӗнет... Ҫӳреместпӗр ҫуран... 

Яка ҫул та инкек ҫуратать — 

Ӑнсӑртран эс тӳсетӗн суран. 

Ҫӗнӗрен ялтӑрать ҫут тӗнче, 

Ҫӗнӗ сас янӑрать урамра. 

Шур халатлӑ хирург умӗнче 

Манӑн ҫӗнӗ тӗнче парӑмра. 

 

Хушса юрламалли: 

 

Шанчӑк пур: хулара е ялта 

Тухтӑр тимлӗ тӑрать хуралта. 

Аллӑм ӗҫшӗн ҫунать, сывӑ куҫ... 

Шур халатлӑ ҫынна тайма пуҫ! 

АРӐМ 

 

Ҫӗр ҫинче сахал-и хӗр-хӗрарӑм? 

Йӗпкӗн хурисем те саррисем... 

Пӗринчен тепри хитререх мар-и — 

Чечекпе ҫырла тӗс илнисем? 

 

Хитрисем нумай. Анчах та арӑм 

Кирлӗ пӗрре ҫех кун кунлама. 

Тикӗс мар этем кун-ҫулӗ, вӑрӑм, — 

Сӑмахпа ҫеҫ ҫӑмӑл калама. 

 

Хурапа шурра санпа кам пайлӗ? 

Кам ӑнланӗ йывӑр чух сана? 

Арӑм пултӑр ырӑ та сӑпайлӑ, 

Инкекре ал парӗ вӑл кӑна. 

 

Эп сана шырарӑм каҫӑн-ирӗн 

Ҫамрӑк чух чечеклӗ улӑхра. 

Пурнӑҫ ҫулӗ йывӑр килчӗ пирӗн, 

Халӗ те иртмест вӑл ырлӑхра. 

 

Пултӑн манӑн шӑнкӑрчӑм-тӗрекӗм, 

Чунупа та сӑнупа хитре. 

Эп — тӗпри юман, эс — ман тирекӗм, 

Кӑра ҫил вӗрсен те — хӳтлӗхре. 

 

Тав, ҫапла пулма пӗлнишӗн, арӑм! 

Эсӗ маншӑн чи хитри — пӗрре. 

Санӑн умӑнта ман пысӑк парӑм, 

Пирӗн туслӑх пытӑр ӗмӗре! 

МЕНЕЛЬНИК ЮРРИ 

 

Ҫӗр ӗмӗрне ҫулпа виҫеҫҫӗ, 

Ҫын ӗмӗрне те унпала. 

Халь ҫеҫ ачалӑхраччӗ эсӗ, — 

Ҫулу выртать сан тӑвалла. 

 

Хушса юрламалли: 

 

Кам чунпа пуян — 

Сӑнӗнчен куран. 

Ҫийӗнчех туян: 

Вӑл — санпа тӑван. 

Хӗвелле кулан — 

Пурӑнма аван. 

Кул, юрла, тӑван, — 

Менельник паян. 

 

Ҫул юписен черетлӗ шучӗ, 

Сисмен те, ҫитнӗ яшлӑха. 

Ҫӳл тӳперен ман куҫӑм курчӗ 

Асран кайми ачалӑха. 

 

Хушса юрламалли. 

 

Малта кун-ҫул тӳпи куратӑп, 

Унта ҫитме те ҫывӑх ҫул. 

Хура ҫӳҫӳ чӑпарлансан та, 

Чунпа ялан эс ҫамрӑк юл. 

 

Хушса юрламалли. 

МАЛТАНХИ ЮРАТУ 

 

Халиччен лӑпкахчӗ эпӗ, 

Хумханса-ҫунса курман, — 

Темӗн пулчӗ, ҫамрӑк, ҫепӗҫ 

Чӗреме вут хыпрӗ ман. 

 

Каҫ выртсан та, ир тӑрсан та 

Ман умра пӗр эс кӑна. 

Куҫ хупсассӑн та куратӑп 

Шуҫӑм пек хитре сӑнна. 

 

Тӗл пулсассӑн — вӑтанатӑп, 

Ҫыхланса ларать чӗлхе. 

Сансӑр кун та пурнаймастӑп, 

Йӑлт ҫухатрӑм канлӗхе. 

 

Халиччен лӑпкахчӗ эпӗ, 

Хумханса-ҫунса курман. 

Темӗн пулчӗ, ҫамрӑк, ҫепӗҫ 

Чӗреме вут хыпрӗ ман. 

АХ, МӖН-МА-ШИ?.. 

 

(«Кӑвак сирень айӗнче» музыкӑллӑ комедирен) 

 

Ах, мӗн-ма-ши ҫамрӑк ӗмӗр 

Чечек пулса тӑкӑнать? 

Ах, мӗн-ма-ши пуҫӑм кӗмӗл? 

Кун иртет — чун хурланать. 

 

Хушса юрламалли: 

 

Хурланмасть чун кун иртнишӗн, 

Хурланать вӑл эс ҫукран. 

Пурнӑҫ ҫулӗ йӳпленнишӗн 

Пӗр сӑлтавсӑр, ӑнсӑртран. 

 

Ах, мӗн-ма-ши кӗмӗл уйӑх  

Пӗлӗтпе хуплать питне? 

Ах, мӗн-ма пусать-ши хуйӑх 

Асӑнсан савни ятне? 

 

Хушса юрламалли. 

 

Ах, мӗн-ма-ши ҫамрӑк ӗмӗр 

Чечек пулса тӑкӑнать? 

Ах, мӗн-ма-ши пуҫӑм кӗмӗл? 

Кун иртет — чун хурланать. 

 

Хушса юрламалли. 

МӐШӐР КУҪСЕМ 

 

Ҫырла-сӑну ҫине куллен пӑхатӑп 

Ҫыру сӗтелӗ хушшине ларса. 

Талӑкӗпе шӑтарасла пӑхсан та, 

Мана ҫитерес ҫук йӑлӑхтарса. 

 

Хушса юрламалли: 

 

Мӑшӑр куҫсем — сан куҫусем, 

Яланлӑхах илейрӗҫ канӑҫа. 

Ҫунаҫҫӗ хӗмленсе вӗсем, 

Илемлетеҫҫӗ манӑн пурнӑҫа. 

 

Сан куҫусен авӑрӗнче путатӑп 

Кичемлӗх пусса илнӗ самантра. 

Аякра чух та юнашар туятӑп, — 

Ҫӑлӑнӑҫа шыратӑп эп санра. 

 

Хушса юрламалли. 

 

Пӗрре пӑхса илетӗн ӑшшӑн, ҫуттӑн, 

Тепре — салхун, тумхах ӗмӗлкилле. 

Кӑварланса ҫунать чӗремҫӗм хыттӑн, — 

Эпир каллех пӗрле ӗлӗкхилле. 

 

Хушса юрламалли. 

ЮРАТУ 

 

Юрату — чӗр пурнӑҫ, 

Юрату — кӗтрет. 

Е вӑл ӗмӗр пурнӗ, 

Е пӳкле сӳнет. 

Кама мӗскер пӳрнӗ, 

Шӑпа мӗн пиллет — 

Йӑлт манран килет, 

Йӑлт санран килет. 

 

Хушса юрламалли: 

 

Ах, шӑпа-шӑпаҫӑм, 

Эс ан пул кӑра! 

Пул эс — ирхи шуҫӑм, 

Ялтӑра чунра. 

 

Эс — пӗртен-пӗр савнӑҫ, 

Чӗрере ялан. 

Санпала эп — сӑвӑҫ, 

Юрӑ санпалан. 

Сансӑрӑн эп — тӑлӑх, 

Чи телейсӗр ҫын. 

Хӳхлени те кӑлӑх, 

Читлӗхре ман чун. 

 

Хушса юрламалли. 

 

Эп сана юратрӑм 

Туслӑн ҫӳреме. 

Тунсӑхпа шуратрӑм 

Ҫырӑ ҫӳҫӗме. 

Эп сана упрарӑм 

Вутлӑ чӗрере, 

Тӳпери ҫунатӑм, 

Ҫӗр ҫинчи тӗрек! 

 

Хушса юрламалли. 

МАН ПАТА КИЛ! 

 

Ман пурнӑҫра эс пултӑн ҫӗнӗ ҫаврӑм, 

Эс ҫук чухне кичем, пуш-пушӑ кил. 

— Ман пата кил! — тесе чӗнсе каларӑн. 

Сан сассуна илсе ҫитерчӗ ҫил. 

 

Хушса юрламалли: 

 

Ман пата кил,  

Ман пата кил, 

Ыр тусӑм манӑн! 

Ман пата кил, 

Ман пата кил, 

Чуна пусар! 

 

Ҫухалнӑ телее пӗччен тупаймӑн, 

Пӗрле тупар, савни, пӗрле тупар! 

 

Ҫав самантра хама эп туйрӑм ҫӑмӑл, 

Шӑтайрӗ хулпуҫҫи ҫине ҫунат. 

Ҫӳл тӳпене ҫити ҫӗкленчӗ кӑмӑл, 

Кӑкӑрӑмра сӳнми кӑвар ҫунать. 

 

Хушса юрламалли. 

 

Ман хӑлхара хӗрӳ чӗнӳллӗ ахрӑм: 

«Ман пата кил, савни, ман пата кил!..» 

Тавах сана, ман аякри хӗрарӑм, 

Тавах сана, чӗнӳллӗ вӑштӑр ҫил! 

 

Хушса юрламалли. 

СӐПКА ЮРРИ 

 

Ҫывӑр, хӗрӗм, ҫывӑрах, 

Ыйху тутлӑ пултӑрах. 

Ҫитӗн, малалла кармаш, 

Сана кӗттӗр ҫут малаш. 

 

Ҫитӗн, пепкем, ӳс патвар, 

Сан йӑху черченкӗ мар. 

Пул хастар, хитре, вӑр-вар, 

Телей пытӑр юнашар. 

 

Аҫупала аннӳне 

ӗҫӳ пултӑр сан парне. 

Ӑсу вӗҫтӗр тӳпере, 

Тӗл пул ху пек чипере. 

 

Ҫемье ҫавӑр ҫитӗнсен, — 

Кӗтречӗ пур ҫут тӗнчен. 

Сӗм ҫӗрле е кӑнтӑрла 

Яту ҫунтӑр ҫӑлтӑрла. 

 

Ҫывӑр, хӗрӗм, хальлӗхе, 

Пут ыйӑхри канлӗхе. 

Ҫитӗн, малалла кармаш, 

Сана кӗттӗр ҫут малаш! 

